
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Kirish. Soʻngi yillarda mamlakatimizda amalga oshirilayotgan chora-tadbirlarga 

qaramay, atrof-muhitning ifloslanishi tez surʼatlar bilan oʻsishi davom etmoqda. Asosiy 

ekologik muammolar hanuzgacha oʻz dolzarbligini yoʻqotgani yoʻq. Atrof tabiiy muhitni 

muhofaza qilish va tabiiy resurslardan oqilona foydalanish bugungi kunda mazkur sohada 

xalqaro va mintaqa miqyosida oʻzaro manfaatli aloqalarni oʻrnatish lozimligini taqozo etmoqda. 

Davlatimiz rahbari raisligida 2022-yil 2-fevral kuni chiqindilar bilan ishlash tizimini 

takomillashtirish va hududlardagi ekologik holatni yaxshilash, “Yashil makon” umummilliy 

loyihasini amalga oshirish boʻyicha 2022-yildagi ustuvor vazifalar yuzasidan videoselektor 

yigʻilishida “Bugun dunyo miqyosida texnika va texnologiya, sanoat yuqori darajada rivojlangan 

XXI asrda ekologiya bilan bogʻliq muammolar birinchi darajali muammo sifatida kun tartibiga 

chiqayotgani bejiz emas. Biz bu masalada faqat bugunni emas, yaqin va uzoq kelajakni oʻylab 

ish tutmasak, koʻzlagan maqsadimizga erisha olmaymiz”[1.], — deya taʼkidlaganligi bejiz emas. 

Adabiyotlar tahlili va metodologiyasi. Mazkur maqolada qiyosiy-huquqiy tahlil, 

tizimlashtirish va mantiqiy sharhlash usullaridan foydalanildi.  

Ushbu masala yuzasidan ekologik audit tushunchasiga olimlar tomonidan bildirilgan 

fikrlarga toʻxtalib oʻtsak, yuridik fanlar doktori, professor J.T.Xolmoʻminov oʻz asarlarida, 

ekologik audit tushunchasini quyidagicha ifodalaydi. Unga koʻra ekologik audit (ingliz tilida 

“audit” — “u eshitadi”) ekologik auditorlar yoki ekologik auditorlik tashkilotlarning atrof-

muhitga taʼsir koʻrsatuvchi xoʻjalik faoliyatini mustaqil tekshirish va atrof-muhit va aholi 

salomatligiga salbiy taʼsirni kamaytirish boʻyicha tavsiyalarini ishlab chiqishdan iborat boʻlgan 

tadbirkorlik faoliyatidir. Ekologik audit ekologik-huquqiy normalarning amalga oshirilishida 

muhim vosita hisoblanadi[2; 110-b.]. 

Professor M.B.Usmonov, ekologik audit deganda ekologik auditorlar (firmalar) 

tomonidan qonun hujjatlarida belgilangan tartibda va shartlarda oʻtkaziladigan, atrof tabiiy 

muhit holatiga salbiy taʼsir koʻrsatayotgan, ishlab turgan korxonalar va boshqa obyektlarni 

mustaqil ekologik ekspertiza qilish tushuniladi. Ekologik audit xoʻjalik va boshqa xil faoliyat 

obyekti mulkdorining qaroriga binoan oʻtkaziladi[3; 248-b.]. 

Baʼzi mualliflar[4; 91-b.] asarlarida ekologik audit – ekologik auditorlar tomonidan 

qonun hujjatlarida belgilangan tartibda va shartlarda oʻtkaziladigan, atrof tabiiy muhit holatiga 

salbiy taʼsir koʻrsatayotgan, ishlab turgan korxonalar va boshqa obyektlarni mustaqil ekologik 

ekspertiza qilishdir. 

Ushbu olimlarning fikriga qoʻshilgan holda shuni taʼkidlashimiz mumkinki, ekologik 

audit ishlab turgan korxonalar va boshqa obyektlarning atrof tabiiy muhitga va tabiiy 

resurslarga boʻlgan zararini aniqlash, mustaqil baholash va tahlil qilishda asosli maʼlumotlar 

olishda dolzarb ahamiyatga ega boʻlib hisoblanadi. 

Darhaqiqat hozirgi davrda sanoat korxonalari va ishlab chiqarish obyektlari tomonidan 

ishlab chiqarish jarayonida hosil boʻlayotgan maishiy va sanoat chiqindilari ham davlatimizda 

ekologik xavfsizlikni taʼminlashda bir qator muammolarni yuzaga keltirmoqda. Masalan: 

sanoat korxonalarida yiliga oʻrtacha 109,0 mln.tn sanoat hosil boʻlmoqda, bugungi kunda 

ularning 6,5 mln. tn., yaʼni 6 foizigina qayta ishlanmoqda. Sanoat chiqindilardan 91,5 mln. tn.si, 

yaʼni 84 foizi Navoiy va Toshkent viloyatlarida faoliyat olib borayotgan sanoat korxonalari 

hissasiga toʻgʻri keladi. Mavjud 9,5 ming ga maydondagi 75 ta sanoat chiqindi poligonlarida 3,3 

mlrd. tn. sanoat chiqindilari saqlanmoqda. Soʻnggi 4 yilda sanoat korxonalari 2 baravarga ortib, 

shaharlarda chang-gaz miqdori meʼyordan 4 baravar oshgan. Atmosferaga tashlanmalarning 

90 foizi Toshkent, Samarqand, Fargʻona, Andijon, Namangan, Qoʻqon, Navoiy, Buxoro, Chirchiq, 

Angren, Olmaliq, Bekobod, Guliston va Nukus shaharlariga toʻgʻri keladi.[5.] 

 

 
 

Shuningdek, A.A.Nuridullaevning fikriga koʻra “ekologik audit mazmunan auditdan farq 

qiladi. Xususan, 2000-yil 26-maydagi “Auditorlik faoliyati toʻgʻrisida”gi (yangi tahriri) Qonun 

auditni iqtisodiy va moliyaviy tusdagi auditorlik xizmatlarini koʻrsatish bilan bogʻlaydi. 

Ekologik audit esa, xoʻjalik yurituvchi subyektning atrof tabiiy muhitga taʼsir koʻrsatishga oid 

barcha faoliyat sohalarini qamrab oladi. Yaʼni, mazmunan ekologik auditning obyekti auditning 

obyektiga nisbatan kengroq doiradagi munosabatlarni qamrab oladi. Demak, ekologik audit va 

audit bir-biridan yuqoridagi jihatlari bilan farqlanadi” [6; 103-104-betlar.]. 

L.V.Chxutiashvili fikricha, ekologik audit – tashkilot yoki boshqa iqtisodiy obyekt 

toʻgʻrisida ekologik axborotni olish va baholash, tegishli choralar ishlab chiqish hamda turli 

darajadagi qarorlar qabul qilishning vositasi hisoblanadi. Ekologik audit tashkilot faoliyatining 

nafaqat tabiatni muhofaza qilish, balki aholi va hududlar xavfsizligini himoya qilish sohasidagi 

qonunchilikka mosligini mustaqil, hujjatli tekshiruv sifatida namoyon boʻladi[7; 56-b].  

Boshqa manbalarda esa, “ekologik audit (lot. “auditus” – eshitish, tinglash) tashkilotni 

ekologik jihatdan tekshirish, undagi boshqaruvning atrof tabiiy muhitni saqlash nuqtai 

nazaridan ekologik samaradorligini baholash, ishlab chiqarish tizimlarining oʻzini oʻzi tozalash 

va ekologik xavfsiz mahsulot chiqara olish imkoniyatlarini tekshirishdan iborat” [8; 214-b.], 

deb baholanadi. 

Ekologik audit atrof-muhitga taʼsir koʻrsatadigan xoʻjalik faoliyatining turli jihatlari 

boʻyicha maʼlumotlarni toʻplash va tekshirilayotgan obyektdagi ekologik vaziyatning eng toʻliq 

maʼlumotlarini olishga imkon beradi. Ekologik audit natijalari va toʻplangan maʼlumotlar 

asosida atrof-muhitni muhofaza qilish, tabiiy resurslardan oqilona foydalanish va ekologik 

xavfsizlikni taʼminlash sohasidagi maʼlumotlarni tizimlashtirgan holda oldindan mavjud 

boʻlgan yoki yuzaga kelgan zararni bartaraf etishda ahamiyatli boʻlib hisoblanadi.  

Muhokama va natijalar. Mamlakatimizda atrof tabiiy muhitni muhofaza qilish va tabiiy 

resurslardan oqilona foydalanish hamda ekologik auditni huquqiy taʼminlashga doir bir qator 

normativ huquqiy hujjatlar qabul qilingan. 

Xususan, Oʻzbekiston Respublikasi Prezidentining 2021-yil 15-martdagi OʻRQ-678-son 

“Ekologik audit toʻgʻrisida”gi qonuni ekologik audit sohasidagi oʻzaro munosabatlarni tartibga 

solish, ekologik auditning asosiy vazifalari, asosiy prinsiplari, shakllari hamda ekologik audit 

ishtirokchilari huquq va majburiyatlarni belgilab beruvchi va uni huquqiy jihatdan taʼminlash 

masalalarini takomillashtirishda muhim ahamiyat kasb etadi.  

Shuning bilan birga, Oʻzbekiston Respublikasi Prezidenti Shavkat Miromonovich 

Mirziyoyevning 2022-yil 28-yanvar kunidagi PF-60-sonli “2022 — 2026-yillarga moʻljallangan 

Yangi Oʻzbekistonning taraqqiyot strategiyasi toʻgʻrisida”[9.]gi farmonning qabul qilinishi 

muhim ahamiyat kasb etadi. Ushbu farmon asosida tasdiqlangan “Harakatlar strategiyasidan 

— Taraqqiyot strategiyasi sari” tamoyiliga asosan ishlab chiqilgan yettita ustuvor yoʻnalishdan 

iborat 2022 — 2026-yillarga moʻljallangan Yangi Oʻzbekistonning taraqqiyot strategiyasida 

“aholi salomatligi va genofondiga ziyon yetkazadigan mavjud ekologik muammolarni 

bartaraf etish etish boʻyicha atrof muhitga taʼsir xavfi yuqori daraja (I toifa)dagi 

obyektlarning ifloslantiruvchi manbalaridan avtomatik ravishda namunalar olish tizimini 

tatbiq etish, atrof muhitning ifloslanish darajasini baholash mexanizmlarini takomillashtirish, 

atrof muhitni kuzatish, uning ifloslanish darajasini prognoz qilish, davlat ekologik nazoratini 

doimiy axborot bilan taʼminlash, ifloslantiruvchi manbalarning holati va atrof muhitga taʼsiri 

ustidan monitoringni amalga oshirish va Respublika hududida amalga oshirilayotgan xoʻjalik 

va boshqa turdagi faoliyatning ekologik talablarga muvofiqligini belgilash yuzasidan davlat 

ekologik ekspertizasini oʻtkazish” kabi maqsadlarining belgilanishi mamlakatimizda ekologik 

auditni takomillashtirishda muhim boʻlib hisoblanadi. 

Bundan tashqari, Oʻzbekiston Respublikasi Prezidentining 2019-yil 31-oktabrdagi PF-

5863-sonli “2030-yilgacha boʻlgan davrda Oʻzbekiston Respublikasining atrof muhitni 

muhofaza qilish konsepsiyasini tasdiqlash toʻgʻrisida”[10.]gi farmoni va 2021-yil 30-

dekabrdagi PQ-76-sonli “Atrof-muhitni muhofaza qilish hamda ekologik nazorat sohasidagi 

davlat organlari faoliyatini tashkil etish chora-tadbirlari toʻgʻrisida”[11.]gi qarori hamda 

Oʻzbekiston Respublikasi Vazirlar Mahkamasining 2020-yil 7-sentabrdagi 541-sonli “Atrof-

muhitga taʼsirni baholash mexanizmini yanada takomillashtirish toʻgʻrisida”[12.]gi, 

shuningdek, Oʻzbekiston Respublikasi Vazirlar Mahkamasining 2021-yil 3-iyundagi 343-son 

“Atrof-muhitning ifloslanish darajasini baholash tizimini yanada takomillashtirish 

toʻgʻrisida”[13]gi qarorlarida atrof muhitni muhofaza qilish boʻyicha davlat siyosatining 

ustuvor yoʻnalishlari, atrof-muhitga xavfli taʼsir koʻrsatuvchi obyektlar roʻyxati, tabiatni 

muhofaza qilish sohasidagi qonun hujjatlari buzilishlari profilaktikasi, ularni aniqlash va oldini 

olishning samarali mexanizmlariga alohida eʼtibor qaratilgan. Bu esa atrof muhit auditidagi 

muammolarni bartaraf etishda muhim boʻlib hisoblanadi.  

Bir qator xorijiy davlatlarda ham ekologik auditni huquqiy taʼminlash masalasiga doir 

bir qator normativ-huquqiy hujjatlar qabul qilingan. 

Jumladan, AQSHda atrof-muhitga zararli boʻlgan taʼsirlarni cheklash uchun qatʼiy 

talablarni oʻz ichiga olgan bir qator qonunlar qabul qilingan. Bular, birinchi navbatda, “Milliy 

ekologik siyosat toʻgʻrisida”gi, “Toza havo toʻgʻrisida”gi, “Toza suv toʻgʻrisida”gi qonunlar va 

boshqalar. 

Shuni ham taʼkidlash kerakki, AQSHda ekologik audit nafaqat federal darajada, balki 

alohida shtatlar darajasida ham keng tarqalgan. Misol tariqasida Nyu-York shtatida 1988 yilda 

barcha davlat idoralari va davlat korxonalarini oʻz faoliyatining ekologik auditini oʻtkazishni 

talab qiluvchi qonunni qabul qildi va Davlat atrof-muhitni muhofaza qilish departamenti 

ekologik audit oʻtkazish boʻyicha yoʻriqnomalarni ishlab chiqadi va takomillashtiradi. 

Ekologik audit MDH mamlakatlarida (Belarus, Qozogʻiston, Ukraina) qonun va qonun 

osti meʼyoriy-huquqiy hujjatlari darajasida mustahkamlangan. Shu munosabat bilan MDHning 

alohida davlatlarida ekologik auditni huquqiy taʼminlash amaliyotini koʻrib chiqish maqsadga 

muvofiq boʻlib hisoblanadi. 

2004-yilda Ukrainada MDH davlatlari orasida birinchi boʻlib ekologik auditni amalga 

oshirishning asosiy huquqiy va tashkiliy asoslarini belgilovchi hamda tadbirkorlik 

subyektlarining ekologik barqarorligi va samaradorligini oshirishga qaratilgan “Ekologik audit 

toʻgʻrisida”gi qonun qabul qilindi. 

Ushbu Qonunda ekologik audit ekologik audit obyektini baholashning, shu jumladan 

faoliyatning ayrim turlari, chora-tadbirlari, shartlari, atrof-muhitni boshqarish tizimi va ushbu 

masalalar boʻyicha maʼlumotlarning muvofiqligini aniqlash uchun dalillarni toʻplash va 

obyektiv baholashni, atrof-muhitni muhofaza qilish boʻyicha Ukraina qonunchiligi va boshqa 

ekologik audit mezonlari talablarini oʻz ichiga olgan hujjatlashtirilgan tizimli mustaqil jarayon 

hisoblanishi belgilangan. 

Unga koʻra ishlab chiqarishning aniq ekologik koʻrsatkichlari tahlili oʻtkazildi. Nafaqat 

ekologik audit hisoboti va xulosalari, balki nomuvofiqliklar bayonnomalari va ularni bartaraf 

etish boʻyicha tuzatish ishlari ham ishlab chiqildi[14.]. 

Qozogʻiston Respublikasida ekologik audit 2007 yilda Ekologiya kodeksi qabul 

qilingunga qadar quyidagi normativ-huquqiy hujjatlar bilan belgilangan va tartibga solingan: 

- Qozogʻiston Respublikasining 1997 yil 15 iyuldagi 160-1-sonli “Atrof-muhitni 

muhofaza qilish toʻgʻrisida”gi Qonuni; 

- Qozogʻiston Respublikasining 1997 yil 18 martdagi 85-1-sonli “Ekologik ekspertiza 

toʻgʻrisida”gi qonuni; 

- Qozogʻiston Respublikasi Hukumatining 2004 yil 23 avgustdagi 889-sonli 

“Litsenziyalash va ekologik auditorlik faoliyatini yuritishning ayrim masalalari toʻgʻrisida”gi 

qarori[15.]. 

Belarus Respublikasining 1992 yil 26 noyabrdagi 1982-XII-sonli “Atrof-muhitni 

muhofaza qilish toʻgʻrisida”gi Qonunining 97-moddasi korxonalarni xususiylashtirishda, 

shuningdek yuridik shaxs bankrot boʻlgan yoki tugatilgan taqdirda, yakka tartibdagi 

tadbirkorning bankrotligi yoki atrof-muhitga zararli taʼsir koʻrsatadigan faoliyatini tugatish, 

shuningdek Belarus Respublikasi qonun hujjatlarida belgilangan boshqa hollarda ekologik 

audit ushbu yuridik shaxs yoki yakka tartibdagi tadbirkorning oʻz mablagʻlari hisobidan 

majburiy ravishda amalga oshirilishi belgilangan. 

Belarus Respublikasida ekologik audit quyidagi shakllarda amalga oshiriladi: 

- faoliyati davomida atrof-muhitga zararli taʼsir koʻrsatadigan ekologik audit obyekti 

yoki obyektlarining sanitariya muhofazasi zonasi chegaralaridagi atrof-muhit holatini 

tekshirish; 

- ekologik audit oʻtkazilayotgan subyektning xoʻjalik va boshqa faoliyati, shuningdek, 

atrof-muhit holatiga taʼsir koʻrsatadigan yoki koʻrsatishi mumkin boʻlgan inshootlar, ishlab 

chiqarish korxonalari, ustaxonalar va boshqa obyektlarning atrof-muhitni muhofaza qilish 

sohasidagi qonun hujjatlari talablariga muvofiqligini tekshirish; 

- hujjatlarning (loyihaviy, texnik, texnologik, ekspluatatsiya va boshqalar) atrof-muhitni 

muhofaza qilish sohasidagi qonunchilikka muvofiqligini tekshirish; 

- investitsiya loyihalarining atrof-muhitni muhofaza qilish sohasidagi qonunchilikka 

muvofiqligini tekshirish; 

- tabiiy va texnogen xususiyatli favqulodda vaziyatlarning yuzaga kelish ehtimolini 

baholash; 

- atrof-muhitga yetkazilgan zararni baholash[16.]. 

Yuqoridagilarni umumlashtirib, MDH mamlakatlarida ekologik auditning huquqiy 

asoslari va tashkiliy-huquqiy mexanizmini amalga oshirish boʻyicha faol ishlar olib borilmoqda, 

degan xulosaga kelish mumkin.  

Xulosa. Xulosa qilib aytadigan boʻlsak, mamlakatimizda atrof tabiiy muhitni muhofaza 

qilish va tabiiy resurslardan oqilona va maqsadli foydalanishda hamda fuqarolarning qulay 

atrof muhitga boʻlgan huquqlarini taʼminlashda ekologik auditni milliy qonunchiligimiz va 

xorijiy davlatlar tajribasi misolida huquqiy taʼminlash maqsadga muvofiq boʻlib hisoblanadi. 

Shundan kelib chiqqan holda Mamlakatimizda fuqarolarning ekologik huquqlarini 

mustahkamlovchi “Ekologiya kodeksi”ni qabul qilish va ushbu kodeksning ayrim bob va 

moddalarida ekologik audit munosabatlarini mustahkamlash taklifini bildiramiz. 

